
					ఈ పుట అచ్చుదిద్దబడ్డది

ఆలోన వెండియు నగచరు ల్తరులు - శైలశృంగములు రాక్షసులపై వైవఁ

దనసేన విఱిగిన దశకంఠసుతుఁడు - కనుగొని కోపించి కపియూథపతులఁ

బటుశూలముద్గరప్రాసఖడ్గములఁ - జటులవేగంబున సమయించె; నపుడు.

మారుతాత్మజుఁడును మదిలోనఁ గినిసి - ఘోరవిక్రమకళాకుశలుఁడై పేర్చి

కడిమిచేఁ గవియు రాక్షసులరూ పడఁచి - వడి శిలాతరుఘోరవర్షముల్ గురిసి

యానిశాచరసేన నవలీలఁ దోలి - వానరావలిఁ జూచి వాయునందనుఁడు

"వనచరపతులార! వసుధేశుదేవి - దనుజాధముఁడు జంపెఁ; దప్పెఁ గార్యంబు;

సమర మేటికి నింక? జనకజవార్త - కమలాప్తకులున కొక్కట నెఱిఁగింప

నరుగుద! మటమీఁద నారాముఁ డెద్ది - వెర వానతిచ్చు నావిధము సేయుదము5280

మీరందఱును సంభ్రమింపక యుండుఁ - డీరాక్షసుఁడు క్రూరుఁ డేమఱవలదు”

అని యటు మగిడిన హనుమంతుఁ జూచి - తగ మది నప్పు డద్దశకంఠసుతుఁడు

“ఈమహాబలుఁ డేగె నిటమీఁదఁ దనకు - హోమవిఘ్నము సేయ నోప రెవ్వరును;”




ఇంద్రజిత్తు నికుంభిళయాగము సేయుట


అని నికుంభిళ కేగి యచట విశాటుఁ - డెనసిననిష్ఠతో నేపు దీపింపఁ

గల్లు నెత్తురు పాలు ఘనకచ్ఛపముల - బల్లుల బిల్లుల బలు సర్పములను

గారుకోళ్ళను మంచిగంధంబు తేనె - నారికేళంబుల నల్లనికోళ్ళ

సూకరంబుల మఱి సొరిది కేశములఁ - గాకులఁ దెల్లని గార్దభంబులను

గాఱెనుపోతుల ఘనమేషములను - నాఱు నాలుగు రెండు నఱువదికరులఁ

గొండగొఱ్ఱెలు వేయికోటుల లక్ష - మండూకములఁ గోటి మాణిక్యములను

ముత్యంపుఁజిప్పలు మూఁడర్బుదములఁ - గాత్యాయనీదేవికడ నిష్ఠ నిలిపి
5290

మనమున నిగమనమంత్రపూతముగ - ననలుని రుధిరమాంసాదులఁ దనిపి

హోమంబు సేయుచు నుండె నయ్యెడను - రాముండు పడమటిరభస మంతయును

విని జాంబవంతుని వేగంబ పిలిచి - వినవచ్చెఁ బడమట విపులఘోషంబు

హనుమంతునకు నెట్టి యని యైనయదియొ? - ఘన మైనయట్టి యాకలకలం బరయఁ

జనుము రయంబున సైన్యంబుతోడ - ననిన ఋక్షేశ్వరుం డతిశీఘ్రవృత్తి

బలువిడి భల్లూకబలములు దన్ను - గొలిచి యప్పుడు నూఱుకోటులు రాఁగ

వడిగొని పశ్చిమద్వారంబుదెసకు - నడుచుచోఁ గనియె నన్నడుమ వాయుజుని

వాయుజుండును జాంబవంతునితోడ - నాయింద్రజిత్తుసేఁ తంతయుఁ జెప్పి;

"యీవార్త రామున కెఱిఁగించి వత్తు - నే వచ్చునందాఁక నే నున్నయెడను

గాచి యావాకిటఁ గదలక యుండు - మేచినపగవాని నేమఱవలదు;”
5300

అవి పంచి వచ్చుచో ననతిదూరమున - హనుమంతుఁ బొడగని యారాఘవుండు

“ఇతనిముఖస్థితి నేమొకో? కార్య - గతి దోఁచుచున్నది; కనుఁగొన నిపుడు

"https://te.wikisource.org/w/index.php?title=పుట:Ranganatha_Ramayanamu.pdf/454&oldid=432143" నుండి వెలికితీశారు

		 ఈ పేజీలో చివరి మార్పు 23 ఫిబ్రవరి 2024న 20:17కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

